Ngohe Aromatawai: He pēhea ōu pūkenga mātipikeihana?
Paerewa Paetae Pāngarau 91765: Te tātari i te reo motuhake o tētahi kōrero pāngarau

Te Horopaki
Hei te ngohe nei ka pānui koe i te pukapuka pāngarau a Hēnare Wīremu Taratoa hei pūrongo i te aronga atu o ngā tūpuna ki ngā mahi pāngarau a Tauiwi, me tō te iwi onāianei.
Ka torotoro koe i te tikanga o ngā kupu i whiriwhirihia e Hēnare hei whakamāoritanga mō ngā kupu Ingarihi. Me rangahau hoki koe i te oranga o Hēnare hei whakapae i te take i tahuri ai ia ki te whakaputa i te pukapuka hei ako i ngā tikanga pāngarau o te ao Piritene. 
Ka whakariterite hoki koe i āna whakamāoritanga ki āna whakamāramatanga pāngarau. Ka whakariterite hoki koe i āna kupu whakamāori ki ō te Pāngarau o tēnei wā.
Ka aromatawaingia te pūrongo ki te atamai o te whakamārama i ngā take o Hēnare Wīremu Taratoa, ki te hiranga o āna mahi, ki te tika o āu nā kōrero, ki te horanga o te kaupapa. Ka aromatawaingia hoki te pūrongo ki te tika o te reo me te parahau hoki i tāu e whakatau ana.

Hei Mahi	
1. Ka pānui koe i te pukapuka pāngarau a Hēnare Wīremu Taratoa, He pukapuka whika tēnei hei ako mā ngā tāngata e hiahia ana ki te rapu ki ngā ritenga o te whika.
2. Ka rapu koe i ngā ritenga o ngā kupu whakamāori a Hēnare i te rārangi kupu o te pāngarau onāianei. Ka āta whiriwhiri hoki i ngā kupu Ingarihi i whakamāorihia ai. 
3. Ka rangahau i te oranga o Hēnare hei whakapae mōhio i ngā take i hiahia ai ia ki te whakaputa i tāna pukapuka.
4. Ka arohaehae koe i te hiranga o te pukapuka a Hēnare, ā, mohoa ake nei.
5. Ka whakapae koe i te pukapuka hei tauira i te ao o te Māori o tērā wā, ā, mohoa ake nei. Ka whakapae hoki koe i te mana o te reo pāngarau i ngā tau e whai ake nei.
6. Ka whakaputa i te pūrongo hei whakaatu i ō kitenga, i ō whakamāramatanga, i ō whakapaenga.
7. Ka whiriwhiri i te hunga e tika ana kia kite i te pūrongo.
Kei wareware, me whakariterite e koutou ko te ranga te roanga o te wā e tutuki ai ngā mahi katoa.



He ngohe aromatawai ā-roto Pāngarau 2.16B v1 mō te Paerewa Paetae 91765
TĀ TE KAIAKO WHĀRANGI


Taunakitanga: Pāngarau 91765 He pēhea ōu pūkenga mātipikeihana?
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	Ka whakaatu māramatanga ki te reo motuhake o te pāngarau:
· ka tautohu i ngā āhuatanga o te reo motuhake o tētahi tuhinga, tētahi kōrero, tētahi whakaaturanga pāngarau rānei
· ka tautohu i te huatau pāngarau o taua pūāhua
· ka whakahāngai i ngā tikanga o te reo motuhake hei tātari i tētahi kōrero pāngarau.

Hei tauira:
Te tautohutohu kupu 
Kua tautohutohu i ngā kupu hei whakamāori i ngā huatau pāngarau o Tauiwi.
Te whakarite pūrongo
Kua tūhono i te oranga o Hēnare Wīremu Taratoa ki te whakaputanga o tāna pukapuka.
Te mana pāngarau
Kua kōrero i te nui o te reo pāngarau i roto i te ao Māori.

	Ka whakaatu māramatanga ki te horopaki motuhake o tētahi kōrero pāngarau, arā te mahi pāpori, te hā o te kōrero me te ara whakapāpātanga.

Hei tauira:
Te tautohutohu kupu
Kua āta tautohutohu i ngā kupu hei whakamāori i ngā huatau pāngarau o Tauiwi.
Te whakarite pūrongo
Kua āta tūhono i te oranga o Hēnare Wīremu Taratoa ki te whakaputanga o tāna pukapuka.
Te mana pāngarau
Kua āta kōrero i te nui o te reo pāngarau i roto i te ao Māori.
	Ka whakaahua mai i pēhea i whakaawe ai te pūāhua motuhake i te reo motuhake o tētahi kōrero pāngarau.

Hei tauira:
Te tautohutohu kupu
Kua āta tautohutohu i ngā kupu hei whakamāori i ngā huatau pāngarau o Tauiwi me te āta whakariterite atu ki ngā kōrero whakamārama.
Te whakarite pūrongo
Kua mārama rawa te tūhono i te oranga o Hēnare Wīremu Taratoa ki te whakaputanga o tāna pukapuka.
Te mana pāngarau
Kua arohaehae i te nui o te reo pāngarau i roto i te ao Māori.
Kua whakapae i te nui o te reo pāngarau i roto i te ao Māori i ngā tau e haere ake nei.




